
        
            
                
            
        

    
	Н. ИШДАНЗАНВАНЖИЛ 

	 

	ГҮНГИЙН ЗУУГИЙН ГЭГЭЭНИЙ АЛТАН СУРГААЛ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Авралын орон бүхэн нэгэн дээр нийлсэн

	Ач төгс лам миний зүрхэнд оршин

	Адаг муу атгаг1, шунал будангуйг арилган

	Асралт сургаал үгсийг, хурц болгон адисал.

	 

	Ишданзанванжил гэдэг гүнгийн зуугийн шаброн2 би

	Илэрхийеэ эрдэмгүй биедээ гуниглан

	Илүү шиг яриг үгс сургаал болгон бичээд

	Илтгэж тараах ямар муухай солион

	 

	Осолгүй ламын адис бага болох бэрх буй.

	Олиггүй миний оюун мэргэн болох бэрх буй.

	Онолгүй энэ цагт хэрэг болох бэрх буй.

	Овгүй амьтанд сургаал болох бэрх буй.

	 

	Завшуулан авах нь дээдсийн таалал

	Зангуурч3 хэлэх нь миний мэтсийн хөвсрөг4

	Засарч суух нь доордсын авьяас

	Загатнан бичиглэх, сэтгэл маш хөөрхий.

	 

	Галын өнгө улаан ч утаа нь харавтар

	Гарах сургаал тустай ч үгс нь дайрал5

	Ган төмөр хатуу ч галын дотор уяхан

	Харш тэнэг головч, оюутанд одомж6

	 

	Аваал гээл7 хоёроор болхи миний чанарыг

	Аймаг хавь бүгдээр мэдсээр тулд

	Ам мэдэн чалчсугай, бурхан тэнгэр мэдэг

	Асар мэргэд, их ноёд ангид8 шиг болтугай

	 

	Данзанванжил дарвиглах9 нь даанч баахан хэт байна.

	Даяар баахан бодож байж, болсон ер дээр бий.

	Далдалсан гэмийн чанар, баахан их бололтой

	Давхар давхар алдвал, хайран хэрэг биш үү.

	 

	Шар хүрэн торго, дурдан навсан савсан явагч

	Шаброн хүний ёс номлол тийм агсан бус аа

	Шалиг, шунал хүслээр, өнгийг эрхэм болгогч

	Шашин төр хоёуланд, гэмийн хэрэг бус уу.

	 

	Ширээнд залахад гэгээн багшийн дүртэй

	Шилдэг морь унах нь наймаа панзчины янзтай.

	Шилбэлзэн загнах нь зусар золбин байдалтай

	Шинэ цагийн бурхан гэдэг ийм агсан ажээ10.

	 

	Ховор номлол хэлэх нь их номчийн дүртэй

	Хонины мах идэх нь чоно нохойн шуналтай

	Худалдаа наймаа дээр хятад мэт явагч

	Хожимдоо найман тамын мөнх сав бус уу.

	 

	Гаслант орчлонгийн мөнх бусыг мартан

	Ганц нэгэн биедээ, зуун орон бэлдэн

	Гайхуулан, элдэв эдийг, дэлгэн шунан явагч

	Газаргүй буянаа барах, багш бус уу.

	 

	Амьтны сүсгээр өргөсөн хишгийг11

	Алт, мөнгө, шүр, номин, будаг хивс болгоод

	Ам мэдэн далбилж12, зориг мэдэн явавч

	Агсам багш алсдаа алдагдах бус уу.

	 

	Эрт цагийн мэргэд бүхэн, чилүүрийг13 эдэлж

	Энэтхэг ба төвөдийг удирдан атал

	Элмэг14 багш, жууз, тэрэг, хөвөн, хурга эдлэгч

	Энэ харин танихад, хялбар хэрэг бус уу.

	 

	Хурим найрын, хувь бүлэг, суудалд тэргүүлэн

	Хурал буян хариулгад, хожим хойш болсхийн

	Хувилгааны чанар, хэрэг үндсээ бузарлан

	Худлаар илэрсэн, мунхаг дүр бус уу.

	 

	Түвшин бат шагшаабадын15 суртал бүхийг султган

	Төлөг, бэлэг худал хуумгай, арга мэхийг зааж

	Түмэн түмийг төөрүүлэн, ашиг хонжил болгогч

	Түүхий багшийн боловсрол, хааш, яаш болно.

	 

	Арван цагаан буянаар амаа дүүргэн16

	Арван хар нүглээр зүрхээ сагсайлган17.

	Арван зүгийн амьтныг удирдана гээд

	Арван зүгийн бурхны өмнө юугаа хэлнэм.

	 

	Муу биеийн чанар гэмийг тооцсон ташрам

	Манлай их дээдэст дайрагдах хамаагүй.

	Манай мэт зарим нэгэн өгдөхүйд18 хүрвэл

	Магад мунхаг Данзанванжил миний мунхаг болтугай

	 

	Анх бүлэг арван долоон шүлэг болой.

	 

	 


Түгээмлийн эзэн богд Манзушир хаан.

	Түмэн түмэн боолоо асрахын тулд

	Төвшин бат, хурц чанга хууль ёс зохион

	Түгээж тогтоосон, ач маш гайхамшиг

	 

	Чуулган ба хушууг нэгнээр эзэлгэн

	Чанд хүнд хишгээр өрнүүлэн шагнаж

	Чадал хүчин олгосны түмэн их ачид

	Чин үнэн зүтгэвэл гавьяатай элбэрэл.

	 

	Аливаа ёс журам, түм түмэн бүгд

	Ачлах, асрах, арвилах гурваар

	Амьтныг хүмүүжүүлж тэнхрүүлсний тулд

	Асралт их ноёд тольдолтой оньс19 мөн.

	 

	Хөндөлдөх, шунамгай, ховдоглох гурваар

	Хөлийн тамир барагдаж гараар мөлхөнө.

	Хөнгөмсөг, амгалан, ариутгал гурваар

	Хүн олныг эзлэх их хүний эрдэм мөн.

	 

	Эрэмшил, тачаангуй, басамжлал гурваар

	Эрдэнээ илжгээр арилжиж унана.

	Энэрэнгүй, найрамдуу, ичгүүр гурваар

	Эрхэм ихэс мандах заяаны онол мөн.

	 

	Сурталгүй, сүсэггүй, нөхөргүй гурваар

	Сохор нүд тэмтчиж баасанд бялдана.

	Сургамжтай, зөвшөөмөөр, бишрэлтэй гурваар

	Сод ихэс дэлгэрэх авьяасын охь мөн.

	 

	Эрдэмгүй, журамгүй, сэрэмжгүй гурваар

	Элмэг үхэр эцэстээ аминдаа харшина.

	Эевэргүү, оновортой, хичээнгүй гурваар

	Үүрд жаргалант ихэс, авах сургаал мөн.

	 

	Байз, байз их гэдэг нэр зэрэг юу билээ.

	Баатарлаг бархирдаг чадал хүчин юу билээ.

	Баян өргөн дэлгэрдэг хишиг олз юу билээ.

	Балба хэмх захирдаг тушаал ч юу билээ.

	 

	Шүр номин, хөх, цагаан жинс зэргийг үзвэл

	Шинжлэлтэй төвшин мэргэн бат төрийг барилтай

	Шунал өндөр, ховдог их тааллыг үзвэл

	Шийдэм зэвсэг бэлдээд, их замыг хэрэлтэй.

	 

	Баясгалан голшиг20 уран эергүүг үзвэл

	Балай ард уясах цэцэн мэргэн бололтой.

	Бавналдан бархирах мунид21 занг үзвэл

	Бага шулмын хурц сум тархинд тусалтай.

	 

	Баян өргөн, хишиг арвин сангийн байдлыг үзвэл

	Буурай тэтгэвч хүрэлцэх аястай

	Бачимдах, харгислах, хомголзохыг22 үзвэл

	Бадарчлан хэсэвч өлбөрөхийн төлөвтэй.

	 

	Яамтанг бэлтгэж сүрдүүлэхийг үзвэл

	Ялтанг үнэнээр хашраах аястай.

	Ялимгүй хэрэг дээр жанчихаа бардвал

	Яданги эмийн чанараар их төлөв алдана.

	 

	Тамга ба тэмдгээ эзлэхийг үзвэл

	Таван зуун хэргийг ч нэгэн цагт ялгалтай,

	Тал, найр, өнгө мөнгөнд самууран дагавал

	Таван хэргийг ч таслах тамиргүй зөнөнө

	 

	Хушууны түшмэдээ бүртгэхийг үзвэл

	Хурц журам найралдаж, төрийн ёсыг төвлөлтэй

	Хочлолдон эвдрэхийн шалтгаанд хүрвэл

	Гутамшигт зовлонд, бүгдээр хүртэнэ.

	 

	Зөвлөлдөх хэрэг нь нэгэн цагийн төдийг

	Зөнөглөж ярвиглаж нэгэн сар болговол

	Зүдрэх гачигдах бачимдах сэтгэлийн

	Зүхрэхийн шаазгай өдөр бүр тоншино.

	 

	Гадаад монгол төрийн, үнэн цагаан боолыг

	Ганц биеийн өмч мэт, эндүүрэл болгоод.

	Гасалгах бүрэлгэх, мөлжихөд шунагч

	Гамшиг онол, тэнгэрээс цаазтай бус уу.

	 

	Эгэл боол хүндлэхийн ёс их байтал

	Эрхэм ихэс асрахын журам бага гутамшиг

	Эзэн төрийн хишгээр дэлгэрч байтал

	Үүрт мөлжихийг хичээгч гутамшиг.

	 

	Үнэг ба хургаар илчигнэж23 агсаар

	Үгүй боол чичрэхийг мэдэхгүй гутамшиг.

	Үзэм, чихэр, мах, тос бэлжүүлэн24 агсаар

	Өлөн боол өлбөрөхийг бодохгүй гутамшиг.

	 

	Яллах жанчихад, зориг чанга агсаар

	Яс мах тасрахыг мэдэхгүй гутамшиг.

	Янз сайхан морь тэрэг хэрэглэж агсаар

	Ядуу боол ядрахыг бодохгүй гутамшиг,

	 

	Хавилдсан хатад, охид дотуур шиг агсаар

	Харьяат түшмэдээ гадуурхах гутамшиг

	Хадамсах төрхөмсөхийн журам хүнд агсаар

	Хамаат төрөл садан, хөнгөн болох гутамшиг.

	 

	Хүнд бие алмайтаж мэдэл алдан агсаар

	Хөнгөн хатан, аж албыг эзэрхэх гутамшиг.

	Хөлбөрөх, хөнгөрөх өдөр удан агсаар

	Хүн журам алдарвал, маш бэрх хайрхан.

	 

	Ам мэдэн чалчсаар хэтрэхэд хүрэв ээ.

	Алгаа хавсарч наманчлан залбиръя.

	Уурлаж ирвэл буруугаа хүлээе.

	Ажиггүй тархвал инээж сууя.

	 

	Хоёрдугаар бүлгийн хорин дөрвөн шүлэг болой

	 

	 


Эртний цагаан буянаар хүний биеийг, олсон

	Өдрийн одон мэт чухаг хэмээн номлосныг сонсов уу

	Эрдэнээс үлэмжид эрхэм сонин бие ч

	Эвдрэх маш хялбар, хэмээн номлосныг мэдэв үү.

	 

	Хоёрдугаар ялгуусны судар тарнийн шажныг

	Хожим, үгүй ховор хэмээн номлосныг мэдэв үү.

	Хувь өгдөн учирсан үнэн гайхал энэ ч

	Хурамхнаар салах хялбар хэмээн номлосныг мэдэв үү

	 

	Учирсан биеийнхээ эрхэм чухаг эрдмийг

	Онол үгүй галзууран согтууран явж

	Унтах ба идэхээр нөхцөөх бол

	Оюунгүй адгууснаас ялгавар юун бэ.

	 

	Нэгэн цагийн нотгүй25, мөнх бусын жамыг

	Нягт сайхан номлолоор, онох бэрх гэвэл

	Нүдээр ил үзэн мэдэхгүй болбол

	Нэг мөсөн үхэгсдийн хүүр булш биш үү.

	 

	Эртний нөхцөл юугаар ийм төрлийг олсон

	Эдүгээд юугаар хүн биеийг олсон

	Эцэст юугаар үр хутаг олохыг

	Эргэцүүлэн санавал, сая хүн хэмээнэ.

	 

	Эцэг, эх, үр болохын барилдлага бүрдэн

	Үүссэн учир нь бага бусын тулд

	Үүртэх зовлонг хэвлийд үүрэн

	Үүдсэн26 ач нь юунаас гарна.

	 

	Цагаан сүүг хөхүүлэн тамираа барж

	Цамц, ширдэг, бие бүхнийг балбавч баясан

	Цагийн нэвт, энэрэхүйн элгэнд тэврэн

	Цариун27 эр болгосныг хэний ач гэнэ.

	 

	Унтах идэхийг зоригоор хөнгөлөн

	Ус, галын аюулаас амь зүтгэн сахиж

	Усгалаар бөмбийлөн, урнаар дуудан

	Олби хүн болгосон28 ээжийн ач бус уу.

	 

	Эх үр хоёулыг амь мэт энэрэн

	Эндэгдлийг арилгаж, асралыг бүртгэн

	Үүрт явах ба зовоход урьдан

	Эрхэм бүрийг төгсгөдөг аавын ач бус уу.

	 

	Аав ээжийн ач хүчин ийм ил байтал

	Адаг цагийн амьтныг ажиглаж үзвэл

	Асрах, тахимдах29, ачлах байтугай.

	Адаглах, муулах, зүхэх нь олон буй.

	 

	Элэгний элчинд нь эрхэлж өсөөд

	Эрийн тамир бадарч, зүрх нь хөвсийж

	Эрхлэх төлөөсөнд, хорсуул үйлдэн

	Эрэлхэх үхэр, тэргүүн эврээ сэртэнэ.

	 

	Эцэг эх үрээ хүн болохыг сэлбэж

	Үүн түүн цуглуулан, элдвээр чармайж

	Эмс охид богтолж, хурим баяр үйлдэн

	Эрхэм журам хүлээж, хэдэн сар болбол:

	 

	Ээжийн цагаан сүүний чанар, ховор хомс санагдан

	Эндэгдлийн шөл, ус булгилж буцлан

	Эндүүрэл, шунахайрал улмаар дэгдэж

	Эцэг эх бойд, далд амар хэмээн хэлэлцэнэ.

	 

	Харин бас, мэдэл, чадал булаалдан эзэрхэх

	Хавир, өтөр хачлалдан, хайч, аргал цохилон

	Хайран журмыг сөнүүлэн, хэдэн жилийн дотор

	Хагацалдан салалцах түмэн ёр үзнэ.

	 

	Салалцах, санаанд саруул шиг боловч

	Сайхан журмыг сарниулбал, тэнгэр үл ивээн

	Сайх үйлийн боловсрол, толгойд шургаж

	Сандрах, зүдрэхийн доройтол тулгарна.

	 

	Эмс хүүхэд хэлбэл, цорволзож инээн

	Элдвээр зөвийг олгон, эе журам нийлэлцэн

	Эцэг эх хэлбэл, мушгалзаж уурлан

	Энэ зөнөг, тэр мунаг чалчицгаав гэнэ.

	 

	Тамтаг бүлх, шингэн хүйтнийг өвгөдөд гаргаж

	Тарган, тос, чихэр, боорцгийг биес нь идээд

	Тахимдах, ачлахыг үл мэдэх зөнтгүүд хэмээн

	Тагтавч санааг, муу хэмээн хэлэлцэнэ.

	 

	Үрийн бие өвдвөл, эх ихэс зовнин

	Үтэр тус эрж, лам эмч урина.

	Өтлөгсөд өвдвөл, нас нас хэмээлдэн

	Үхэхийг бэлтгэж, арвилахыг сэтгэнэ.

	 

	Ачтаныг үхвэл буян номын зүйлийг

	Арвилан харамлаж, ёсны төдийн оромдон

	Ач хүчин хариулах, сэтгэлгүй бирдэд

	Ариун хишиг тогтоох, бурхан тэнгэр, үгүй ваа.

	 

	Түшиггүй бие нь элдвээр гачигдан

	Дүрсгүй зоригоор, дур мэдэн далбилан

	Дүрэмгүй нөхөр, замын эндэгдлээр дүүрэн

	Түшиггүй хүн болж орхигдох хайран.

	 

	Айлын охид, зөвийг олж эзлэх нэгэн зүйл.

	Аав, ээж, ах, ихэс буруу болох хоёр зүйл

	Алмай бие, мэдэл алдан, боол болох гурван зүйл

	Амьд явахаас үхсэн ч дээр

	 

	Багш ламын сургаал, үг утгагүй яриг30 бий.

	Балчин чалчин хэлэх нь: даанч муухай шалиг бий

	Басагдаж гологдвол Данзанванжил юу билээ.

	Баллах ч аргагүй тэнэг, ил гарчээ.

	 

	Гуравдугаар бүлэг хорин хоёр шүлэг болой.

	 

	 


Аав ээж бологчид, үр хүүхэд хүсэж

	Арай чарай, нэгэн хоёр үзвэл, баясан

	Аминаас үлэмжид санах ч, зөвийн туйл

	Асрахын ёсон бүрийг мэдэх бас хэрэгтэй.

	 

	Анх цагт алмайдаж, эвдэгдэх нэгэн зүйл

	Алжаалаар мах, яс, сул болох хоёр зүйл

	Асар хурц идээнээр, балай болох гурван зүйл.

	Амаржихын оноолтоор, бэртэгдэх дөрвөн зүйл

	 

	Авам даруй засах ба угаах таван зүйл

	Алсаар боох ба цэвэрлэх зургаан зүйл

	Алин дээр эндэгдвэл нэгэн гэмд хүртэнэ.

	Ач үр хүсэгчдэд энэ бүрэн чухал

	 

	Унтахыг хэмнэвэл, сэргэг хөнгөн болох ба

	Ундааныг хэмнэвэл, судал чанга болох ба

	Уйлахыг арилгавал, сэтгэл агуу болох ба

	Усгал нялхын суртал гэж олон мэргэд номложээ.

	 

	Үндэснээс сурталгүй, энэ цагийн амьтан

	Үр хүүхэд, хүсэвч асралд алдагдан

	Үлэмжид сургаалгүй, мунхаг дур хайраар

	Өссөний даруйгаар, хамт зовол хүртэнэ.

	 

	Журам ёс хэрэглэвэл, чулуу ч эрдэнэ.

	Жаргалангийн нөхцөлийг бүртгэж болно.

	Журам дүрэм алдагдвал, үр дайсан болоод

	Зарчимгүй мухар үхэр, өвчүүг мөргөнө.

	 

	Цус шингэн, судал хөнгөн, таван насны үесээр

	Чанарыг таниулан, усгал уран сургалтай.

	Чадал, тамир бадрах, арван наснаас дээш

	Чанга зориг эхэлж, сургаал үл авна.

	 

	Нэгэн үр ологчдоор, ганц ганц хэмээлдэн

	Нэгмөсөн сургахыг цээрлэж агсаар

	Нүүр баран цуугих ба зодолдох болохул

	Нуух арга барагдаж, толгойгоо жанчина.

	 

	Маш хүсэн, ачлахыг ээрсэн үрийг

	Муутгах зовоох, шалтаг ил болохул

	Манай муу үйл, үхье үхье гэвч

	Малын төдий тусгүй гэрийн бугийг яана.

	 

	Эцэг эхийг мэдэхгүй илжгийг хожимд

	Эрхэм нөхөр олох хэмээн, санавал болох уу?

	Эсхүл гэрийн журам, төрийн ёс харшаад

	Эзэн богдын их алдар хаана багтана.

	 

	Хүүг, сургалгүй элмэг эр болговол

	Хүнд журам бузарлаж төр ёсонд харшина,

	Хүүхэнийг сургалгүй, золбин эм болговол

	Хүн бүрийг бузарлаж, аймаг ус гутна.

	 

	Зарим нэгэн өнчнийг, үл сурах гэнэ.

	Зарим нэгэн отгоныг, хайрлана гэнэ.

	Зарим нэгэн өргөмлийг эрхэмлэнэ гэнэ.

	Зарим нэгэн бүгдийг үйл мэдэг31 гэнэ.

	 

	Төвшингүй өнчин нөхрөө харших

	Түвдэлгүй отгон ахсаа түрэх

	Дүрсгүй өргөмөл үндсийг эвдэх

	Дүрэмгүй бүгдээр хишиг алдар барах.

	 

	Зарим нэг нь лам болж, харын чанар хөөх

	Зарим нэгэн хар болж, сул чанар дагах

	Зарим нэгэн эм болж, олон эр улирах

	Зарим нэгэн гэрт суун, төрийн бузар дэлгэх.

	 

	Сургаалгүй лам хүн, шашин номын эвдлэг

	Сурталгүй хар хүн, төр ёсонд харшлал

	Сунжилгүй32 эм хүн, нөхөр эрийн гутаал

	Сувигүй33 сул эмс, хүн бүрийн жигшлэг.

	 

	Эв эеийн сурталгүй, хэрцгийгээр өсгөвөл

	Эевэргүү34 нөхөргүй нэг насан гутна,

	Эргэлзэх тал, өнгийн журамгүй сургавал

	Эгнэгт орцгүй35, гарзаар хомстоно.

	 

	Аж ахуй арвитгах сурталгүй өсгөвөл

	Аавын хишиг барагдаж, дутал зовол үзнэ.

	Алиг, шалиг хожид, хойш залхаагаар сургавал

	Алмай амар явсаар, хэрэг бүрэн устана.

	 

	Үсэг эрдэм сургалгүй, эгэл балай өсгөвөл

	Үзэлгүй сохор мэт, ганц хүчин зарна.

	Үлэмжид эрдэм номд боловсорхой болбол

	Өөр, бусад алинд ч тус буян түгнэ.

	 

	Багш багш хэмээлдэн, сүсэг эе нийлэлдэн

	Бага бага хүүхдээ, шавь болгон тушаан

	Бас бас халамжлан, сургахад хүрвэл

	Байя, байя гэлцдэг эцэг эх, шуламс мөн.

	 

	Шашин номын хэрэг дээр, гайхуулан эзэрхэн

	Шавь багшийн тангаргийг шуудаар эвдэж

	Шалиг балаг явдалд зоригоор тавьж

	Шар бус, хар бус, малын золиг36 болгоно.

	 

	Хэзээд хүүгээ хөгжүүлэн магтаж

	Хичээнгүй бичив, эрдэм хэрэгсэхгүйгээр

	Гэр малыг эзлэх, балай мэдэл хэтрээд

	Харин эцэг эхийн эзэн болохыг үзэв үү.

	 

	Бардаагаар савсарч37, ядуу ба гуйланч

	Буурайгаар бачимдаж, хулгай ба худалч

	Баатарлан хүчирхэж, хазгар ба тахир

	Бага дээр сүвэгчлэл сулдсан шалтгаан:

	 

	Аав ээж болоогүй тоймог38 багш

	Ач үрийг хайрлахыг мэдэхгүй чалчиж

	Арван үг бичиглэсэн сэтгэл харш болбол

	Алдал нь миний болж цаасанд болсугай.

	 

	Дөрөвдүгээр бүлэг 23 шүлэг болой.


Хар хүн эм авах ёс бүхийн дотор

	Хамаг дээр жолоодон журамлах хэрэгтэй.

	Хайр шунал хэтрээд, ёс журам алдвал

	Хамаг биеийн буурал ч, түүнээс үүснэ

	 

	Эр хүн, эзэлдэг ёс учир байтал

	Энэ цагт эзлэгдэн аймших олон бий.

	Эрхэм бие хүсэлдээ, автагдаж явагчид

	Өмдөө толгойд өмссөн хэрэг мөн.

	 

	Аав ээж, эрхэм болгон, гэрийн эзэн гэхүүл

	Асар мэргэн бат түвшин янзтай шиг агсаар

	Авьяасын чагтаар дугтрагдан сөгдөж

	Айлын хүний боол болох, хайран бие бус уу?

	 

	Учирсан нөхөртэй, эвтэй журам байвч

	Учрыг сонгомжлон тэнцүүлж хяналтай.

	Улмаар мэдэл авч, тустай шиг агсаар

	Улгум39 боол мэдэлгүй хүний элэг болно.

	 

	Хэвлэлгүй40 эе найрал, ёс журам эвдэнэ.

	Хэмлэлгүй41 тачаангуй, бие яс эвдэнэ.

	Хэрэггүй шунал дур, нэр алдар барна.

	Хээгүй нүүр сэтгэл, хүний чанар дуусгана.

	 

	Тавдугаар бүлэг, таван шүлэг болой.

	 


Н. ИШДАНЗАНВАНЖИЛ

	(1854—1907)

	 

	Данзанванжил тэр үеийн өвөр Монголын Цахарын, Хөвөөт Цагаан хушууны «Дүүрэн Овоо» гэдэг газарт, амбан Намжилдоржийн гэрт төрж, долоон настайдаа Ордосын Жүн ван хушууны «Гүнгийн зууд» шабронгаар залагдаж, арван таван нас хүртэл монгол, төвөд ном бичгийг сурч байжээ. Тэр багаасаа цэцэн сэргэлэн хүн байсан тул арван таван наснаасаа шүлэг зохиож эхэлжээ.

	1866 оны үед Хүшингийн үймээний хүмүүс, ордост цөмрөн орж ирээд, түүний сүмийг галдсан тул аргагүй болж, уг цахар нутагтаа буцаж, хэдэн жил сууж байхдаа, эгэл ардын ёсоор амьдарч байжээ, Хориод насандаа дахин буцаж сүмээ сэлбэн зассаны дараа хорин хэдэн насандаа баруун Гамбумд очиж, хэдэн жил сургаал хийж байжээ. Гучин хэдэн наснаасаа эхэлж ордос долоон хушуу, Шилэн гол, цахарын олон хушуунуудаар мөргөл тавин эм барьж хэсэн тойрчээ. Данзанванжил төвөдийн дөрвөн үндэс гэдэг эмийн жорыг шинэчилж, монгол газрын хүмүүсийн бие махбодод тохируулан «Сувдын унжлага», «Шүрийн унжлага», «Эрдэнийн унжлага» гэдэг гурван зүйлийн эмийн шинэ жорыг төвөд хэлээр зохиож түүнийгээ үндэслэж эм барьж байж. Энэ жор нь Ордос, Шилэн гол зэрэг газарт хойшид ч хэрэглэгдсээр иржээ. Түүнийг хэсэн тойрч байхад нь зарим ядуу ард замыг нь тосож, гэр дэх өвчтөндөө аврал эрэхэд «Ном гүрэм хэрэггүй. Эм уувал болчихно» гэж замын гудаст ачаа тэгнээгээ буулгаж эм гаргаж өгч байж гэнэ. Ийнхүү олон газраар тойрч жуулчилж явахдаа, тэр үеийн монголын ард түмний дарлагдан мөлжигдөж үгүйрэн ядуурсан байдал, шар хар феодалд дургүйцэн, тэднийг эсэргүүцэж байсан байдал, феодлуудын харгис хэрцгий, ялзран доройтсон шинж дүрийг нүдээрээ үзжээ. Бас ихэс лам нар, хар феодлын хамт ард түмнийг мөлжиж, худал хуурмаг шоо төлөг хаяж, хүмүүсийг мунхруулж байсныг анхаарсан байна. Тухайн үеийн ангийн зөрчлийн ширүүсэж байсан явдал түүний оюун ухаанд нөлөөгөө тусгажээ. Данзанванжил дөчин хэдэн насандаа ар монголын Их Хүрээнд (Улаанбаатар) ирж хэдэн жилээр сууж байжээ. 1903 онд хэдэн шавь нь хойноос нь ирж буцааж аваачиж, Шилэн голын зүүн Сөнөдөд сууж байсан байна. Данзанванжил 1905 онд Шилэн голоос сүмдээ буцаж 1907 онд 54-тэй нас баржээ.

	 

	Ишданзанванжилын зохиосон Гүнгийн зуугийн Алтан сургаал гэгч нь ангиа хамгаалах чиглэлийн дор ноёд, лам нарын дотоод дахь дутагдал, ёсон бус явдлуудыг засах зорилготой бичжээ.

	«Гүнгийн зуугийн сургаал» нь нийт 5 бүлэг болно. 

	 

	Нэгдүгээр бүлэгтээ сахил санваараа сахиж чадаагүй авах, идэхэд шунагч «Арван цагаан буянаар амаа дүүргэж» ажил хэрэг нь арван хар нүгэл болсон лам нарыг хурц шүүмжлэн үзүүлсэн. Лам нар нь хамаг амьтны тусын тулд гэж сайхан үг амлан, «Ариун буян, амьтны цагаан хишгийг «алт, мөнгө, шүр, будаг, хивс болгоод» сүсэгтэн олныг мунхруулан төөрөгдүүлж төлөг, бэлэг, худал, хуумгай, арга мэх зааж, ховдоглон, шунагч болохыг чоно, нохойн шуналтай адилтган үзүүлжээ.

	Ишданзанванжил нь лам нарыг ингэж шүүмжилснээрээ тэднийг таягдан хаях гэсэн хэрэг бишээ. «Харин хувилгааны чанар үндсээ бузарлан», «Төвшин бат шагшаабадын суртал бүхийг султган» журам ёс сахиж чадахгүйгээс лам нарын нэр хүнд буурч байгааг сануулан болгоомжлуулсан нь, "арван зүгийн амьтныг удирдах гээд, арван зүгийн бурхны өмнө юугаа хэлнэм бэ?" гэснээс ойлгомжтой.

	 

	Хоёрдугаар бүлэгтээ: гаднах байдал, хээнцэр гоёмсог, зэрэг хэргэм, отго жинсээр сүрдүүлсэн, хувийн ашиг завшаан, жаргал цэнгэлийг хөөж, төрийн хэрэгт хааш яаш хандагч ноёд түшмэдийг шүүмжилжээ.

	«Хөнгөмсөг, амгалан, ариухан, гурваар хүн олноо эзлэхийн их хүний эрдэм мөн» гэж төрийн хэргийг хөнгөн гавшгай, үнэн шударгаар хөтлөхийн чухлыг сануулж, хүнд суртал гаргаж шунан ховдогловол, хөлийн тамир барагдаж гараар мөлхөнө» гэжээ. Дээрх бүлгүүддээ ноён лам нарын харгис шунамгайг шүүмжлэхийн хамт, тэдний энэрэл хайргүй хүнд дарлалд зовон зүдэрч байгаа ядуу зүдүү олны амьдралыг

	 

	«Эгэл боол хүндлэхийн ёс их байтал

	Эрхэм ихэс асрахын журам бага гутамшиг,

	Эзэн төрийн хишгээр дэлгэрч байтал

	Үүрд мөлжихийг хичээгч гутамшиг,

	Үнэг ба хургаар илчигнэж агсаар

	Үгүй боол чичрэхийг мэдэхгүй гутамшиг

	Үзэм чихэр, мах, тос бэлжүүлэн агсаар

	Өлөн боол өлбөрөхийг бодохгүй гутамшиг

	Яллах жанчихад зориг чанга агсаар

	Яг мах тасрахыг мэдэхгүй гутамшиг»

	 

	гэж үнэн тодорхойгоор харуулсан явдал бол энэрэх үзэлтэй хүн байсныг илэрхийлж байна.

	Феодал ангийн төлөөлөгч, ийнхүү ардын амьдралыг үнэн нүдээр харж бичсэнээр барахгүй, дарлагчдын энэрэлгүй, мөлжил, нухлалыг «гутамшиг» гэж үзсэн явдал тухайн үедээ давшилттай хэрэг мөн.

	 

	Гуравдугаар бүлэгтээ: эцэг эхийг хүндэтгэх ёсон, эх эцгийн хайр, энэрэл, асрамжийн хэмжээлшгүй их болохыг үзүүлжээ.

	Ертөнц дээр хамгийн чухал «эрдэнээс үлэмжид» үнэн эрдэнэ бол «хүн» юм. Эцэг эх, үрээ «хүн» болгохын төлөө өөрийн биеийн зовол зүдүүрийг хайхрахгүй асран хайрлаж санаа тавьдгийг:

	 

	«Унтах идэхийг зоригоор хөнгөлөн

	Ус галын аюулаас амь зүтгэн сахиж

	Усгалаар бөмбийлөн урнаар дуудан

	Олби хүн болгосон ээжийн ач бус уу?»

	 

	гэх мэтээр үнэн зөвөөр үзүүлжээ. Гэтэл зарим үр хүүхэд энэ ач тусыг мартаж эх эцгийн «Элэгний элчинд нь эрхэлж өсөөд эрийн тамир бадарч» ирэхийн хамт «Ээжийн цагаан сүүний чанар ховор, хомс» санагдаж «Эцэг эх далд бойд» газар байх нь амар гэх буюу, эсвэл зөнөг мунхагт нь хүрч, асрах арчлах байтугай харин адалж, муулж доромжлох явдал олонтоо байдгийг буруушаан шүүмжилжээ.

	Энэ нь эцэг эх, ахмад хүмүүсийг хүндэтгэн үзэхийг сургасан чухал сургамж байна.

	 

	Дөрөвдүгээр бүлэг нь: эцэг эхээс үр хүүхдээ хүмүүжүүлэхэд чиглэгдсэн сургаал байна. Аав ээж бологсод, үр хүүхэд хүсэж, арай чарай нэг хоёрыг үзвэл, баясаж аминаас үлэмжид хайрладаг нь зөв боловч, хайр нь хэтэрч, хал үзүүлж, хашир таниулахгүйгээр «Үлэмжид сургалгүй мунхаг дур хайраар» өсгөвөл «Өссөний даруйгаар хамт зовол зүдүүрийг хүртэнэ» гэжээ. «Журам ёс хэрэглэвэл чулуу ч эрдэнэ», «Журам дэглэм алдагдвал үр ч дайсан болоод» эцэст гэмшивч барахгүй хэрэг болохыг эцэг эхэд зөвлөжээ. Үр хүүхдийг «Цус шингэн, судал хөнгөн таван насны үеэс эхлэн учир зүйг таниулахад, сургамж авах нь илүүтэй байдаг «Чадал тамир бадрах 10 наснаас дээш чанга зориг эхэлж» сургаал авахгүй болдог гэжээ.

	Эцэг эх бологчид үр хүүхдээ «өнчин», «отгон», «өргөмөл» юм гэж хайрлан, заримыг «бүгдийг үйл мэдэг» гэж орхидог нь эцэстээ тэдний амьдралд муугаар нөлөөлж, ёс суртал мэдэхгүй, хувиа бодсон, төрөл, садан, хань нөхөдтэйгөө харшилдсан, хөрөнгө зөөрөө үрсэн, бүтэлгүй хүн болдог учир үүнээс болгоомжилж, бага дээр нь сургах хүмүүжүүлэхийн чухлыг зөвлөжээ.

	Үр хүүхдээ үсэг эрдэм сургалгүй эгэл балай өсгөвөл «үзэлгүй сохор мэт» ганц биеийн хүчээ зарна. «Үсэг эрдэмд мэргэжвэл өөр бусад алинд ч ашиг тустай» учир ном эрдэмд сургах чухал гэжээ».

	Үр хүүхдийн хүмүүжилд ач тустай сургаал юм. 

	 

	Сургаалын тавдугаар бүлэгт гэр бүлийн харьцаа ёс дэглэмийг өгүүлжээ: «Хар хүн эм авах ёс бүхийн дээр, хамаг дээр жолоодон журамлах хэрэгтэй» гэж феодлын нийгмийн үеийн гэр бүлийн  эрх тэгш биш ёсыг хамгаалан сургажээ. Цааш нь уг бүлэгтээ садар самуун явдлаас болох уршиг гайг тодорхой өгүүлж үүнийг жигшин:

	 

	Хэмлэлгүй тачаангуй бие яс эвдэнэ.

	Хэрэггүй шунал, дур, нэр алдар барна.

	Хээгүй нүүр сэтгэл, хүний чанар дуусгана

	 

	гэж шүүмжлэн бичсэн байна. Хэдийгээр феодлын үеийн ёс дэглэмийг хамгаалан бататгах чиглэлтэй боловч, феодализмын үеийн бузар бурангуй садар самуун явдлуудыг жигшин үзсэн нь талархалтай хэрэг юм.

	 

	Ишданзанванжил, уг сургаалаа ангиа хамгаалах чиглэлийн дор: Ноёд лам нарын давхаргад оршиж байгаа дутагдал, ёсон бус явдлуудыг засахгүйгээр ганхаж байгаа ангийн суурь өнө удаан тогтож чадахгүйд хүрнэ гэсэн санааны үүднээс, хурцаар илчлэн шүүмжилжээ. Гэвч түүний үндсэн баримталж байсан чиглэлээс, зохиолын утга санаа нь эрс зөрж, хол давжээ. Энэ зохиолдоо «феодлын ангийг устгая» гэсэн зорилго тавиагүй ч гэсэн, хар шар феодлуудын бузар бурангуйг нуун далдалж, тэдэнд олон түмэн хүлцэнгүй үнэн шударгаар хүчин зүтгэхийг номлосонгүй. Харин тэдний ичгүүр сонжуургүй, ховдог, шунахай, харгис хэрцгий, ёс журамгүй талуудыг илэн далангүй тодорхой гаргаж, түүнийг жигшин шүүмжилсэн явдал бол тухайн үедээ давшилттай санаа мөн. «Галын өнгө улаан ч утаа нь харавтар, гарах сургаал тустай ч үгс нь дайрал» гэсэн нь сургаалын гол чиглэлийг тодотгож байна. Түүнчлэн ноёд лам нарын дарлал, мөлжлөгийн хүндийг үүрч зовлонгийн бэрхийг амсаж, гаслан зовж байгаа эгэл жирийн харц олны байдлыг тодорхой ойлгож энэрэн хайрлах чиглэлтэй бичжээ. 

	Данзанванжил олон газраар явахдаа, үзэж харсан зүйлээс үндэслэж шар хар феодлыг шүүмжилсэн шүлгээ бичсэн бололтой.

	Данзанванжил шүлгээ бичиж дуусаад олон хушууны ван гүн, ихэс лам нарт явуулахын хамт, ардын дотор ч тарааж байжээ. Жишээлбэл: Энэ шүлгээ, Жүн ван хушууны засаг Эрхэмбилэг гэдэг «Жороо морь уная гэдэг авгай, зоос мөнгө олъё гэдэг авгай»-д илгээж явуулсанд, Эрхэмбилэг үзэж их хилэгнэж, Данзанванжилыг занан харааж, шүлгийг нь нухчин хаяж байсан гэнэ. 

	Түүний шүлэг тарсны дараа ардын дотор «Энэ шүлэгт манай хушууны ноёдыг бичжээ», «Манай эндэх сүмийн гэгээнийг шүлэглэжээ» гэцгээх болсон гэнэ. Хар шар феодлууд ч «Намайг бичлээ» гэж дургүйцэж байжээ: Жишээлбэл Хар феодлыг бичсэн шүлэг нь тэр үеийн зүүн Сөнөд хушууны «Хэлбэл миний дур, хийсвэл тэнгэрийн дор» гэж ард түмнийг айхавтар дарлаж байсан, харгис ван Магсарыг бичсэн гэж Шилэн голынхон ярилцдаг гэнэ.

	Гэтэл Ордосын хүмүүс Эрхэмбилэгийг бичсэн гэлцдэг байжээ. Шар феодлын тухай бичсэн шүлэг нь тэр үеийн Ордосын Үүшин хушууны Балжир гүнгийн дүү Уу лам гэдэг наймаа панз хийж, магнаг торгоор чимж, хүнийг мөлжинө гэвэл хүзүүгээ сунгадаг дамшгийг бичсэн гэж хүмүүс ярилцдаг байж.

	"Данзанванжилын шүлэгт чамайг бичсэн тул түүнийг яах билээ?" гэж Уу ламаас нэг хүн асуусанд «Үнэнийг бичсэн тул илээр эсэргүүцэхийн аргагүй. Ганц гадагш задруулахгүй арга авах хэрэгтэй» гэж байжээ.

	Үүнээс үзэхэд Данзанванжилын «Гүнгийн зуугийн гэгээний сургаал» гэдэг шүлэглэл нь тэр үеийн хар шар феодлын дунд, нийтэд нь байсан шинж чанарыг үнэн зөв дүрсэлж тэдэнд цохилт өгчээ.

	Данзанванжил уг шүлэгтээ феодлуудыг шүүмжилж засах гэсэн, авч зохиолын утга санаа нь улмаар феодлын эсрэг ард түмний тэмцэлд дэмжлэг болсон нь дамжиггүй.

	Данзанванжил бол XIX зууны сүүл, XX зууны эхэн үед амьдарч байсан тухай үедээ давшилт үзэлтэй авьяаслаг яруу найрагч хүн юм.

	 

	 


“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг (Дунд сургуулийн Х ангид үзнэ) Нэгдүгээр дэвтэр” номын Хэвлэн нийтлэлийн мэдээлэл : 

	 

	Гэгээрлийн яамны хэвлэл

	 

	УНШИХ БИЧИГ

	 

	Дунд сургуулийн x ангид үзнэ

	 

	Нэгдүгээр дэвтэр

	 

	I хэвлэл

Тайлбар

		[←1]
	 Атгаг — дотроо хорсож, гомдсон санаа







	[←2]
	 Шаброн — хувилгаан лам







	[←3]
	 Зангуурч — хэрцгий муу үгээр хараах







	[←4]
	 Хөвсөргөн — хөвсгөр, этгээд зан







	[←5]
	 Дайрал — дайрч хэлэх







	[←6]
	 Одомж — хүртээмж болгох







	[←7]
	 Аваал, гээл — амьдралд хэрэгтэй сайн зан чанарыг эзэмшиж,
муу зан бүхнийг жигшин үзэх гэсэн утгатай.







	[←8]
	 Ангид — салангид, хөндийрч холдох







	[←9]
	 Дарвиглах — бие биедээ татагдан хөвсрөх, дарвих, хамаагүй
зан гаргах







	[←10]
	 Агсан ажээ — байсан байжээ.







	[←11]
	 Хишиг — хайр, шан, барьц







	[←12]
	 Далбилж — далбиганах, илүү үг нурших гэсэн утгатай







	[←13]
	 Чилүүр — зовлон, зүдрэл үзэх







	[←14]
	 Элмэг — ажил, амьдрал мэдэхгүй гэсэн утгатай







	[←15]
	 Шагшаабад — лам нарын дагаж мөрдөх ёс дэглэм







	[←16]
	 Арван цагаан буян — их энэрэнгүй буян үйлдсэн мэт дүртэй өгүүлдэг







	[←17]
	 Арван хар нүгэл — үйл ажил нь ховдог, шалиг, зусар,
хэрцгий байдалтай







	[←18]
	 Өгдөх — дийлдэх, ялагдах.







	[←19]
	 Тольдолтой оньс — анхаармаар санаа.







	[←20]
	 Голшиг — хээнцэр, ганган







	[←21]
	 Мунид — этгээд, муу зан гаргах







	[←22]
	 Хомголзох — хомхой зан гаргах







	[←23]
	 Илчигнэх — дулаалж







	[←24]
	 Бэлжүүлэх — элбэг дэлбэг хэрэглэх бэлтэй







	[←25]
	 Нотгүй — батгүй







	[←26]
	 Үүдэх — үүсэх, үг үндэс нь







	[←27]
	 Цариун эр — хүний зэрэгт хүргэсэн







	[←28]
	 Олби хүн — ухаан төгөлдөр хүн болгосон.







	[←29]
	 Тахимдах — өргөж асрах







	[←30]
	 Яриг — илүү нуршаа яриа гэсэн утгатай.







	[←31]
	 Үйл мэдэг — Хүмүүжихийн төлөө санаа тавихгүй зөнд нь орхих







	[←32]
	 Сунжилгүй — ичгүүргүй, сунжуургүй







	[←33]
	 Сувигүй — тэвчээргүй, шалиг







	[←34]
	 Эевэргүү — дотно
 







	[←35]
	 Орц — орлого







	[←36]
	 Малын золиг — малаас дор бүтэлгүй хүн







	[←37]
	 Савсрах — сагсуурах







	[←38]
	 Тоймог — юм мэдэхгүй элмэг







	[←39]
	 Улгум — улбагар дорой, аймхай







	[←40]
	 хэвлэлгүй — хэв журамгүй, эв муутай







	[←41]
	 Xэмлэлгүй — замбараагүй, хэмжээ хязгаараа алдсан




cover.jpeg
Weugengansanzkun





images/image.png





